
民諸司毋得有所進獻布吿中外咸使聞知○侍講楊榮

連丁親喪乞歸守制以將廵幸北京不許

十一月命丘福蹇義金忠胡廣黃淮楊榮楊士奇金糼孜

等兼輔導　皇長孫論之曰朕長孫天章日表玉質龍姿

孝友英明寬仁大度年未一紀體具志寧動必中規言必

合道好學之篤夙夜孜孜日誦萬言必領要義朕嘗試之

以事輙能裁決得中斯實宗社之幸上天錫慶篤生異質

以福祐天下卿等其悉心輔導

十二月沐晟帥師與交趾賊𥳑定戰于生厥江敗績兵部

尙書劉儁都督僉事吕毅交趾布政司參政劉昱等皆死

之于是賊益熾攻陷諸郡縣事聞復命英國公張輔爲總

兵官淸遠侯王友爲副帥師二十萬往征之○山西靈丘

縣民李天秀妻朱氏一產三男

